
SUĠĠERIMENTI

Il-Kumitat għall-Iżvilupp Reġjonali jistieden lill-Kumitat għat-Trasport u t-Turiżmu, bħala l-
Kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 
tiegħu:

1. Ifakkar fil-bżonn li l-UE tiżviluppa politika komuni tat-trasport ġenwina, filwaqt li tiżgura 
r-relevanza tat-trasport għar-reġjuni kollha; jistieden lill-Istati Membri jiżguraw li t-taħlita 
tal-mudelli tirrifletti passi lejn iktar mobilità sostenibbli;

2. Iqis li jekk għandu jkun hemm strateġija Ewropea dwar it-teknoloġija tat-trasport, din 
għandha tkun konformi mal-Istrateġija Ewropa 2020 (COM(2010)2020) u l-miri ta' 
tnaqqis tal-1990, kif ukoll għandha tosserva b'mod sħiħ il-White Paper tal-Kummissjoni 
tal-2011 bl-isem ‘Pjan direzzjonali għal Żona Unika Ewropea tat-Trasport – Lejn sistema 
tat-trasport kompetittiva u li tuża r-riżorsi b'mod effiċjenti’(COM(2011)0144), f'dak li 
għandu x'jaqsam mal-koeżjoni territorjali u l-iżvilupp ibbilanċjat; din għandha tippermetti 
tnaqqis fil-konsum tal-enerġija, l-istorbju tat-traffiku, il-bżonnijiet tat-traffiku, l-elementi 
li jniġġsu l-arja u l-emissjonijiet ta’ gassijiet b’effett ta’ serra b'miri għall-2020, l-2030 u l-
2050;

3. Jenfasizza li din l-istrateġija għandha tkun ibbażata fuq mudell integrattiv li fih il-
konnessjonijiet interreġjonali u dawk transkonfinali neqsin jingħataw l-ikbar importanza u 
li s-soluzzjonijiet innovattivi għat-trasport multimodali jistgħu jnaqqsu d-disparitajiet 
reġjonali u jtejbu l-koeżjoni territorjali;

4. Jemmen li r-reġjuni Ewropej kollha u l-forzi ta' ħidma rispettivi tagħhom għandhom 
jieħdu vantaġġ minn tali strateġija, u jenfasizza l-bżonn li jitqiesu l-elementi speċifiċi u l-
potenzjal reġjonali, speċjalment meta jiġu żviluppati modi ta' trasport iktar nadif; 

5. Isostni li l-investimenti taħt il-Fondi Strutturali tal-UE u l-fondi ta' investiment jistgħu 
jkunu ta' għajnuna kbira biex tiġi żviluppata speċjalizzazzjoni intelliġenti li tiġi applikata 
għall-mobilità sostenibbli;

6. Ifakkar, f'dan ir-rigward, li għandha tinħaseb strateġija għal teknoloġija innovattiva 
permezz tal-karatteristiċi tat-territorji, u li f'dan il-kuntest l-approċċ ta' soluzzjoni waħda li 
tapplika għal kulħadd b'mod ugwali mhux se jagħti riżultati pożittivi; iqis, pereżempju, li 
r-reġjuni tal-ġżejjer, tal-muntanji u dawk b'popolazzjoni baxxa għandhom tipi speċifiċi ta' 
potenzjal li jeħtieġu soluzzjonijiet ta' mobilità xierqa u innovattivi;

7. Jenfasizza l-bżonn li tiġi stimulata iktar is-simplifikazzjoni tal-proċeduri amministrattivi 
għall-għoti tal-fondi għar-riċerka u l-innovazzjoni fil-livell Ewropew, nazzjonali, 
reġjonali, lokali u dak transkonfinali, sabiex jiġi stabbilit qafas legali ċar u trasparenti;

8. Jinkoraġġixxi lill-Kummissjoni ma tikkonċentrax is-servizzi tat-trasport pubbliku fiż-żoni 
urbani biss, imma wkoll biex tiżgura l-mobilità fir-reġjuni kollha, speċjalment l-ifqar 
reġjuni, fl-interessi tal-koeżjoni territorjali integrata; 

9. Jilqa' l-proposta tal-Kummissjoni dwar l-istabbiliment tar-Riċerka dwar it-Trasport u l-

Monitoraġġ tal-Innovazzjoni u s-Sistemi tal-Informazzjoni (TRIMIS); jenfasizza l-
importanza ta' provvista ta' informazzjoni regolari, libera, aċċessibbli faċilment u 
affidabbli għal dawk li jagħmlu l-politiki; jiddispjaċih dwar il-fatt li s'issa għadu diffiċli 
ħafna li wieħed jaċċessa l-informazzjoni dwar il-fondi tal-UE għall-proġetti tat-trasport.


